
Inngangur 
Markmið þróunarverkefnisins Leikur, nám og gleði er að efla leik sem meginnámsleið 

barna í leikskólum og styrkja leikmenningu sem byggir á lýðræði, virkri þátttöku, 

vellíðan og félagslegri sjálfbærni. Verkefnið leggur áherslu á að börn hafi raunveruleg 

tækifæri til að hafa áhrif á leik og daglegt starf leikskólans, óháð stöðu, bakgrunni eða 

forsendum, og styður þannig jafnrétti, inngildingu og félagslegt réttlæti í leikskólastarfi. 

Með því tengist verkefnið skýrt jafnréttismarkmiðum Menntastefnu Reykjavíkurborgar 

og þeirri sýn að öll börn eigi rétt á að tilheyra og taka virkan þátt í leikskólastarfi.  

Verkefnið fellur jafnframt vel að lykiláherslum Menntastefnu Reykjavíkurborgar um 

virkni barna, fagmennsku starfsfólks, sköpun og vellíðan. Með markvissri vinnu með 

leik, leikmenningu og uppeldisfræðilega skráningu er leitast við að styrkja faglegt 

samtal, sameiginlega ábyrgð og þróun starfshátta sem styðja sjálfbæran og réttlátan 

leikskóla. 

 

Aðdragandi verkefnisins er margra ára þróunar- og rannsóknarstarf þar sem leikur, 

hlutverk kennara í leik barna og uppeldisfræðilegar skráningar hafa verið í brennidepli. 

Í þeirri vinnu hefur komið fram að þrátt fyrir skýrar stefnu og áherslur í námskrá á leik 

sem meginnámsleið, er framkvæmdin í daglegu starfi oft óljós og háð 

einstaklingsbundnum túlkunum starfsfólks. Kennarar upplifa gjarnan óvissu um 

hlutverk sitt í leik barna og skortir sameiginlegt tungumál og rými til ígrundunar og 

faglegrar þróunar. Verkefnið Leikur, nám og gleði var því sett af stað til að bregðast við 

þessum áskorunum með því að skapa sameiginlegan vettvang fyrir faglegt samtal, 

ígrundun og þróun leikmenningar í leikskólum Reykjavíkurborgar. Sérstök áhersla hefur 

verið lögð á að tengja fræðilegan grunn, þróunarstarf og daglega framkvæmd, þannig að 

leikur verði ekki aðeins verndaður í tali og orðræðu heldur lifandi og sjálfbær hluti af 

daglegu starfi leikskólans. 

Lýsing á verkefninu – skipulag, umfang og framkvæmd 
Verkefninu Leikur, nám og gleði var ætlað að bregðast við þeirri áskorun að þrátt fyrir skýrar 

stefnur og áherslur í námskrá á leik sem meginnámsleið barna, lýðræði og þátttöku, er 

leikmenning leikskóla ekki sjálfgefin né sjálfbær án markvissrar faglegrar vinnu. Rannsóknir 

og reynsla úr starfi sýna að áhersla er lögð á leik í tali og orðræðu en síður í daglegri starfi og 

að starfsfólk upplifir óvissu um hlutverk sitt í leik barna, einkum þá hvernig hægt sé að styðja 

leik, taka þátt og dýpka hann án þess að stýra honum um of eða skerða sjálfræði barna. Þá 

hefur komið fram að félagsleg vídd sjálfbærni, svo sem að tilheyra, taka þátt og samkennd, 

er lítið þekkt meðal starfsfólks leikskóla, þrátt fyrir að hún sé lykilatriði í vellíðan og námi 

barna. Á grundvelli þessara áskorana var ákveðið að fara í verkefnið til að skapa 

sameiginlegan vettvang fyrir faglegt samtal, ígrundun og þróun leikmenningar í leikskólum. 

Markmiðið var að styrkja faglegt öryggi starfsfólks, þróa sameiginlegt tungumál um leik og 

hlutverk kennara, og nýta uppeldisfræðilegar skráningar markvisst til greiningar og þróunar 

starfshátta. Verkefnið byggir jafnframt á þeirri sýn að breytingar í leikskólastarfi þurfi að eiga 

sér stað í sameiginlegu ferli, þar sem stjórnendur og starfsfólk vinna saman að þróun sem er 

bæði fræðilega studd og innleidd í daglegt starf. 

Skipulag og framkvæmd verkefnisins byggði á samstarfsmiðuðu þróunarverkefni yfir 

skólaárið 2025–2026. Kjarni verkefnisins var reglulegt samstarf stjórnenda og lykilstarfsfólks 

úr þátttökuleikskólum, með mánaðarlegum tveggja tíma fundum þar sem fræðsla, kynning á 

þróun í leikskólunum og sameiginleg ígrundun fóru fram. Í verkefninu tóku þátt 

leikskólastjórar, aðstoðarleikskólastjórar, sérkennslustjórar og deildarstjórar, sem báru 

ábyrgð á að tengja umræðuna og þróunarstarfið við daglegt starf í sínum leikskólum. 

Verkefnið var unnið í áföngum þar sem áherslur þróuðust yfir veturinn, meðal annars með 

sérstakri áherslu á leiklist, hlutverk og kveikjur í leik barna. Við fengum til liðs við okkur 

Gunnar Helgason leikara og rithöfund sem hélt tvær vinnustofur með hópnum m.a. um 

spuna, kveikjur í leik og hlutverk, sjá mynd 1. 

 

Mynd 1. Vinnustofa með Gunnari Helgasyni 

 

 
Auk stjórnendafunda voru haldnir sameiginlegir starfsmannafundir þar sem öllu starfsfólki 

var boðið að taka þátt í kynningu, umræðum og ígrundun um verkefnið. Verkaskipting fólst í 

því að þróunarstarf fór fram í hverjum leikskóla, sem var rætt og ígrundað á sameiginlegum 

fundum, en einnig á fræðslu og stuðningi rannsakanda. Með þessu var tryggt að verkefnið 

næði bæði til stefnumótunar og daglegrar framkvæmdar og að þróunin væri sameiginleg og 

sjálfbær. 

Samantekt - niðurstöður eða gagnsemi fyrir aðra 
Reynslan af verkefninu Leikur, nám og gleði sýnir að markviss og samstarfsmiðað 

þróunarstarf getur haft djúpstæð áhrif á leikmenningu, fagmennsku starfsfólks og daglegt 

starf leikskóla. Í þátttökuleikskólunum hefur verkefnið skapað rými fyrir faglegt samtal, 

sameiginlega ígrundun og aukið öryggi starfsfólks í að styðja leik barna. Starfsfólk lýsir 

aukinni meðvitund um leik sem meginnámsleið og skýrari skilningi á eigin hlutverki í leik 

barna, einkum hvernig hægt er að taka þátt í leik með næmni og fagmennsku án þess að 

taka yfir eða stýra honum um of. Verkefnið hefur þannig stuðlað að sameiginlegri 

leikmenningu fremur en einstaklingsbundnum starfsháttum. 

 

Niðurstöður verkefnisins geta nýst öðrum leikskólum sem fyrirmynd að því hvernig má vinna 

markvisst með leik, uppeldisfræðilega skráningu og faglega ígrundun. Sérstaklega má nefna 

skipulag verkefnisins, þar sem sameiginlegir fundir, lærdómssamfélag og skýr tenging milli 

fræðilegs grunns og daglegrar framkvæmdar skapa forsendur fyrir sjálfbæra þróun. Aðferðir 

verkefnisins, svo sem notkun sameiginlegs söguramma, aðferða leiklistar og kveikja, eru 

yfirfærðar á ólíkar aðstæður og geta nýst fjölbreyttum leikskólum, óháð stærð eða skipulagi.  

 

Ávinningur fyrir börn birtist skýrt í aukinni þátttöku kennara, sterkari tengslum við börnin og 

meiri vellíðan. Börn hafa fengið aukið svigrúm til sjálfsprottins leiks, fleiri tækifæri til að hafa 

áhrif á gang leiksins og aðild að sameiginlegum söguramma og leikheimum. Sérstaklega kom 

fram að leikheimar og þátttaka fullorðinna studdu börn sem áður voru varkár, í jaðarstöðu 

eða með fjölbreyttan tungumála- og menningarbakgrunn, og stuðluðu að inngildingu, 

samkennd og jafnræði í barnahópnum. 

 

Verkefnið tengdist fræðasamfélaginu með virku samstarfi við Menntavísindasvið Háskóla 

Íslands. Rannsókn og þróunarstarf voru samtvinnuð, þar sem niðurstöður fyrri rannsókna 

mótuðu áherslur verkefnisins og þróunarstarfið sjálft varð vettvangur fyrir áframhaldandi 

fræðilega ígrundun. Verkefnið og niðurstöður þess hafa verið kynntar bæði á alþjóðlegum 

fræðavettvangi, meðal annars á ráðstefnu EECERA og á innlendum fagvettvangi á 

Menntakviku. Með þessu hefur þekking sem varð til í leikskólunum verið miðlað áfram og 

tengd við fræðilega umræðu um leik, leikmenningu og félagslega sjálfbærni í menntun. 

 

Mat á verkefninu 
Mat á verkefninu Leikur, nám og gleði var bæði formlegt og óformlegt og byggði á samspili 

ígrundunar, samtals og greiningar á gögnum sem urðu til í þróunarferlinu. Verkefnið var 

unnið sem samstarfsmiðað þróunarverkefni þar sem markmiðið var ekki eingöngu að mæla 

fyrirfram skilgreindan árangur, heldur að greina þróun í leikmenningu, faglegum 

starfsháttum og þátttöku barna yfir tíma. 

Óformlegt mat fór fram með reglulegri ígrundun og faglegum samtölum á mánaðarlegum 

fundum stjórnenda og lykilstarfsfólks, sem og á sameiginlegum starfsmannafundum. Þar 

voru uppeldisfræðilegar skráningar, frásagnir kennara og reynsla úr daglegu starfi nýtt til að 

ræða hvað hefði breyst, hvaða áskoranir væru til staðar og hvaða lærdóm mætti draga af 

verkefninu. Þessi ígrundunarvinna veitti mikilvægar vísbendingar um upplifun starfsfólks, 

þróun faglegs öryggis og breytingar á leikmenningu leikskólanna. 

 

Formlegt mat byggði á greiningu á gögnum sem urðu til í verkefninu, svo sem 

uppeldisfræðilegum skráningum á leik barna, samantektum úr umræðuhópum og 

fundargerðum, auk tengingar við fræðilegan bakgrunn og rannsóknir á leik, leikmenningu og 

félagslegri sjálfbærni. Í stað hefðbundinna gátlista var lögð áhersla á eigindlega greiningu 

sem gerði kleift að meta hvort og hvernig markmið verkefnisins endurspegluðust í breyttum 

starfsháttum og upplifun þátttakenda. 

 

Heildarmat verkefnisins bendir til þess að markmið þess hafi að verulegu leyti náðst. 

Verkefnið hefur styrkt leik sem meginnámsleið, aukið faglegt öryggi og meðvitund starfsfólks 

um hlutverk sitt í leik barna og stuðlað að sameiginlegri leikmenningu í þátttökuleikskólum. 

Jafnframt hefur verkefnið haft sýnileg áhrif á þátttöku barna, inngildingu og vellíðan í 

barnahópnum. Þó komu fram áskoranir sem tengjast tíma, rými og aðstæðum í starfi, en 

þær eru hluti af áframhaldandi þróunarferli frekar en merki um að markmið hafi ekki náðst. 

Greinargerð um notkun styrkfjár 
Styrknum var ráðstafað í samræmi við markmið verkefnisins Leikur, nám og gleði og nýttur 

til að styðja markvisst þróunarstarf, faglega ígrundun og samstarf milli leikskóla og 

fræðasamfélags. Megináhersla í ráðstöfun styrksins var á vinnuframlag þátttakenda, faglega 

leiðsögn og að skapa aðstæður fyrir sameiginlegt nám og þróun. 

 

Styrkurinn var nýttur til launagreiðslna fyrir aukavinnu þátttakenda utan hefðbundins 

vinnutíma, einkum vegna þátttöku í fundum, undirbúnings, ígrundunar og eftirfylgni 

verkefnisins. Verkefnastjóri bar ábyrgð á skipulagningu, samskiptum, skráningu og eftirfylgni 

verkefnisins og var hluti styrksins nýttur til að standa undir því vinnuframlagi. 

 

Hluti styrksins fór í aðkeypta sérfræðiráðgjöf og fræðslu, þar á meðal leiðsögn og vinnustofur 

með Gunnari Helgasyni leikara, þar sem unnið var markvisst með spuna, hlutverkatöku og 

kveikjur í leik barna. Einnig var styrkurinn nýttur til fræðslu og fyrirlestra sem tengdust leik, 

leikmenningu og menntastefnu. 

 

Styrknum var jafnframt ráðstafað til að standa undir kostnaði vegna funda og samveru, þar á 

meðal leigu á fundaraðstöðu, veitingum á fundum og öðrum tilfallandi kostnaði, svo sem 

prentun og undirbúningi efnis. Þetta var mikilvægt til að tryggja góða aðstöðu fyrir faglegt 

samtal og lærdómssamfélag þátttakenda. 

 

Að auki var styrkurinn nýttur til þróunar kennsluefnis og frásagna um starfshætti í 

leikskólum, sem hluti af miðlun og þekkingarsköpun verkefnisins. Þar undir fellur einnig 

vinna við umsóknar- og skýrslugerð í samstarfi við Háskóla Íslands, sem tryggði faglegan 

frágang, tengingu við rannsóknir og áframhaldandi miðlun niðurstaðna. 

 

Loks var styrkurinn nýttur til að styðja við heimsóknir kennara í aðra leikskóla, með það að 

markmiði að læra af ólíkum starfsháttum og efla faglegt samtal þvert á starfsstaði. Samhliða 

þessu var lögð áhersla á miðlun niðurstaðna með birtingu á fræðigrein og kynningum á fag- 

og fræðavettvangi, meðal annars á Menntakviku og ráðstefnu RannUng. 

Kynning 

Kynning og miðlun hefur verið og verður áfram mikilvægur hluti af þróunarverkefninu Leikur, 

nám og gleði. Áhersla hefur verið lögð á að miðlun fari fram jafnt innan 

þátttökuleikskólanna sem til annarra leikskóla, stjórnenda, fræðasamfélags og annarra 

hagsmunaaðila. Innan leikskólanna fór miðlun fram með reglulegum fundum, 

starfsmannafundum og sameiginlegum kynningum þar sem þróunarvinna, leikstundir og 

uppeldisfræðilegar skráningar voru kynntar og ræddar. Sérstaklega má nefna sameiginlegan 

starfsmannafund í janúar 2026 þar sem leikskólarnir kynntu reynslu sína af verkefninu, sýndu 

dæmi úr leikstundum og áttu samtal um lærdóm og áskoranir. Þessi vettvangur reyndist 

mikilvægur fyrir sameiginlega ígrundun og miðlun þvert á starfsstaði. 

 

Verkefnið og niðurstöður þess hafa jafnframt verið kynnt á innlendum og alþjóðlegum fag- 

og fræðavettvangi. Þar má nefna kynningar á Menntakviku og ráðstefnu RannUng, á 

ráðstefnu EECERA, þar sem verkefnið var sett í samhengi við rannsóknir á leik, leikmenningu 

og félagslegri sjálfbærni í leikskólastarfi. Með þessum kynningum hefur þekking sem varð til í 

verkefninu verið tengd við víðara fræðilegt og faglegt samtal. 

 

Með verkefninu hafa orðið til fjölbreyttar afurðir sem hægt er að deila áfram með öðrum. 

Þar má nefna uppeldisfræðilegar skráningar, myndrænt efni úr leikstundum, 

verkefnalýsingar og samantektir á vinnuferlum sem lýsa hvernig sameiginlegur sögurammi, 

leiklist og kveikjur voru nýttar í starfi. Fyrirhugað er að miðla þessum afurðum í 

verkfærakistu Menntastefnu Reykjavíkurborgar, meðal annars í formi stuttra lýsinga á 

starfsháttum, dæma úr framkvæmd og leiðbeininga sem geta nýst öðrum leikskólum. 

 

Auk þess hefur verkefnið skapað grundvöll fyrir frekari fræðilega miðlun, svo sem greinaskrif, 

kennsluefni og kynningar, sem styrkja tengsl milli þróunarstarfs í leikskólum og 

fræðasamfélagsins. Með þessum hætti er tryggt að reynsla og lærdómur verkefnisins nýtist 

víðar og styðji við áframhaldandi þróun leikskólastarfs í Reykjavíkurborg og víðar. 

